
Haur Filosofia 60ko hamarkadaren bukae-
ran sortu bazen ere, 1545 argitaletxeak 
kaleratu duen ‘Hamaika kutixi filosofiko’ 
kutxa euskaraz sortutako lehen Haur Fi-
losofia bilduma da. Gaur egun urria da 
haur eta helduek gai filosofikoei buruz 
elkarrekin hausnartzeko esku-
ragarri duten euskarazko mate-
riala. Hutsune horri aurre egi-
teko eta praktika filosofikorako 
edo filosofatzeko gutxieneko adi-
nik ez dagoela aldarrikatzeko as-
moz, Oi(h)artzun Filosofikoa 
elkarteak material hau sortu du 
hamaika euskal idazle eta ilus-
tratzaileren laguntzaz, besteak 
beste, Pello Añorga, Eider Eibar, 
Oier Guillan, Miren Agur Meabe, 
Jokin Mitxelena, eta abar. 

Kutxa hau liburu batek eta ha-
maika galdera txartelek osatzen 
dute, bat liburuko kontakizun 
bakoitzeko. Era berean, konta-
kizun bakoitzak gai filosofiko bat du ar-

datz, hala nola: filosofia, egia eta pentsa-
mendua, errealitatea(k), gizakia, emozioak, 
bizitza eta heriotza, natura, ongia eta 
gaizkia, kulturak, elkarbizitza, etika eta 
politika. Egiletzaz eta gaiaz gain, formari 
dagokionez ere aniztasun handia dago; 
izan ere, kontakizunen artean ipuinak, 
poemak eta antzezlan baten gidoia ere 
aurki dezakegu. Gainera, ilustrazioen es-
tilo ezberdinek material honen proposa-
men artistikoa gorpuzten dute.  

Dena den, material honek daukan al-
derdirik aipagarriena da baliabide fran-

ko eskaintzen zaizkiela gai fi-
losofiko horien inguruan sola-
saldi bat antolatu nahi duten 
bitartekariei, nahiz eta filoso-
fian adituak ez izan. Horreta-
rako, gidaritza arau eta estra-
tegia orokorrez gain, kontakizun 
bakoitzaren testuari edo ilus-
trazioari buruzko galdera es-
pezifikoak proposatzen dira, 
baita gai zehatz horien ingu-
ruan hausnartzeko pizgarriak 
ere. Ez da hasieratik amaiera-
ra irakurri beharreko narrazio-
liburua, baizik eta hartzaileen 
adinaren arabera gai filosofiko 
horietan nahi beste sakontzea 

ahalbidetuko digun bilduma.

B egi hutsez ikus daiteke 
korrikalari batek bestea 
aurreratzen ote duen. 

Esaterako, lasterkari batek hel-
mugako marra lehen postuan 
gurutzatzen badu, ikusleak aise 
ondoriozta dezake arerio guz-
tiak atzean utzi dituela, haiek 
baino azkarragoa izan dela. 
Gauzak horren garbi ez daude-
nean, lasterkariak pare-pare 
heldu direlako, halakoetan 
zientziaren esku uzten da era-
bakia, eta fotofinish deritzogun 
gailuak erabakitzen du nor zer 
hurrenkeran heldu den. Futbo-
lean, halaber, gauza batzuk 
begi hutsez ikus daitezke, bai-
na ilusionismotik dezente egon 
daiteke irudi horietan. Baloi 
bat ate barruan sartu dela 
pentsa dezakegu, eta gola os-
patzeari ekin, baina, ondoren, 

VARak benetan ez dela sartu 
frogatzen badu, dena lehengora 
itzuli, eta ospakizunaren etxa-
fuegoak aienatzen dira. Zentzu 
horretan, errepikapenek sarri-
tan frogatzen digute lehen begi 
kolpean ikusi uste izan duguna 
ez datorrela bat benetan gerta-
tutakoarekin. Futbolariak ma-
goak dira, antzerkizaleak, 
tranpolin-jauzilariak, arbitroa-
ri odak edo epigrama adeitsuak 
kantatzen dizkioten rapsodak… 
Labur esanda, artista totalak. 
Jokoz kanpoko jokaldiak eta za-
lantzak beste zientzia bat dira, 
zientzia ilunak, nolabait esa-
tearren, eta, zoritxarrez, nahi 
baino gehiagotan errepikape-
nak hankamotz geratu eta ez 
dira gai ezer argitzeko. Harriga-
rria da, gainera, bizpahiru zen-
timetroren aldeagatik sortzen 

diren liskarrak eta zismak. 
«Aurreratua zegoela, ez zegoe-
la», «baloia jaso duenean atze-
laria baino sei milimetro aurre-
ratuago zegoela»... Jainkoaren 
semearen izaerak eta honek Ai-
tarekin zuen harremanak ere 
ez zituen horren eztabaida 
kartsuak piztu Nizeako I. Kon -
tzilioan.  

Zientzian ere nahiko fidaga-
rritasunez erabil daiteke ‘gain-
ditu’ hitza. Fisika nuklearrak al-
kimia gainditu zuen; lurraren 
biribiltasunaren gaineko teo-
riek lurra laua zela ziotenak 
gainditu zituzten –nahiz orain, 
negazionismoaren aparraldia-
rekin, dena den zalantza eta 
susmo–; molekulen biologiak 
gorputzeko humoreen fisiologia 
gainditu zuen; hegazkinak zal-
gurdiak eta baporeak gainditu 

Gainditzea 
Artean egiten diren sailkapenak irauteko egiten dira, baina ezer ez da betiko

zituen; garbigailu elektrikoak 
ibaiertzetako harraskak. Gerran 
zauritutakoei edari bizigarri bat 
ematen zieten ebakuntzen ata-
rian; gaur egun, anestesia era-
biltzen dugu. Emakumeentzat 
ez da gauza bera XIX. mendean 
ala XXI.ean erditzea. Aurrera-
penaz ari gara. WhatsAppak 
posta arrunta gainditu du kasu 
askotan. Adibideak zerrenda -
tzeak luze jo dezake. Egia da, 
bestalde, teknologiaren gehie-
gizko erabilera axolagabeak in-
gurugiroa larriki kaltetu duela, 
eta alde horretatik ere zalan -
tzak sor daitezke, oreka eta ja-
sangarritasunari dagokionez. 
George Steinerrek zioen bezala, 
ezagutza zientifikoa eta tekni-
koa metagarria da. «Batxilergo-
ko azken ikasturteko ikasle ba-
tek Galileorenen, Isaac Newto-
nenen antzeko tresnak eta 
kontzeptuak erabil ditzake, eta 
handik gutxira Einsteinenak», 
baita berriagoak ere.  

Garbi dago kirolean eta zien -
tzian aiseago zehatz daitekeela 
nork gainditzen duen nor, edo 
zerk zer. Arte kontuetan, ordea, 
gauzak aldrebestu egiten dira. 
Izan ere, artean ere sarritan 

hitz egiten da gainditzeaz. On-
dorengo sortzaileek aurrekoak 
gainditzen dituzte, atzean uzten 
dituzte. Baina zer da atzean ge-
ratzea? Atzean edo linboaren 
ahanzturan geratu al dira Ho-
mero, Safo, Tolstoi, Platon, Vir-
gilio, Mozart, Bach, Beethoven, 
Goya, Shakespeare...? Zertan 
datza aurrerabidea artearen 
eremuan? Bazterrean utz al di -
tzakegu iraganeko sortzaileak 
aurrerabidearen mesedetan? 
Zer aurrerabideren mesedetan 
baina? Bestela esanda, eta adi-
bide bat jartze aldera, Spotifyko 
zerrendetan goiko postuetan 
agertzen diren abeslariak 
Mahler, Nina Simone edo Col-
trane baino hobeak al dira? Zer-
taz ari gara «hobeaz» ari gare-
nean? Printzipioz, artean egiten 
diren sailkapenak irauteko egi-
ten dira, oinarri bat eskain -
tzeko, baina ezer ez da betiko. 
Sailkapen ia oro denboraren 
mende bizi da. Eta gauza jakina 
da gero eta azkarrago bizi gare-
la. Hain azkar, futbolean bezala 
gertatzen ari baitzaigu. Alegia, 
gero eta denbora gehiago 
eskaintzen diogu jokoz kanpo-
koari jokoari berari baino.

SALDUENAK

1 Miñan 
Amets Arzallus/Ibrahima Balde. Susa 
2 Azken etxea 
Arantxa Urretabizkaia. Pamiela  

3 M Ama Eme Ume  
Estitxu Fernandez/Erika Lagoma. Elkar 
4 Munduari bira eman zion ontzia 
Joseba Sarrionaindia. Pamiela

FIKZIOA EZ FIKZIOA
1 31 ipuin 
Anton Txekhov. Elkar 
2 Mandamentu hipermodernoak 
Iñigo Martinez. Elkar 

3 Kontrako Eztarritik 
Uxue Alberdi. Susa 
4 Bestaldean 
Jaione Dorai/Ernesto Prat. Txalaparta

ARITZ GORROTXATEGI

E z da hori beti gertatzen baina, 
normalean, zapalkuntza edo baz-
terkeria jasaten duena hobeto ja-

betzen da egoeraz kaltearen eragilea bai-
no. Eskolan erasoak jasaten dituenak ba-
daki zer ari zaion gertatzen, izena ezagu -
tzen ez badu ere, baina kaltegileak esan-
go dizu txantxetan ari dela, jolasean eta 
kaltetua errealitatea puzten ari dela, ez 
dela hainbesterainokoa. Eta berdin gerta-
tuko da haur edo gaztetxo horien gura-
soekin: kaltetuaren gurasoek ikusiko 
dute bazterkeria, kaltegilearen gurasoek, 
ez. 

Horrela gertatzen da matxismoarekin 
ere. Gizonen lehentasuna berezkoa irudi-
tuko zaio hainbat gizoni, ez du hor gai -
tzestekorik ikusiko. Errazago ikusten du 
zapalkuntza emakume batek, aukera 
gehiago daude horretarako. Gizonaren -

tzat garrantzirik gabeko huskeria dena 
mingarria gerta daiteke emakume ba-
tentzat. Noski, beti egongo dira matxis-
moa antzematen duten gizonak eta ber-
tan gustura dauden emakumeak. 

Zer esan arrazakeriari dagokionez. 
Mendebaleko zuriok pentsa dezakegu au-
rrerakoiak garela, ikasiak, jakin badaki-
gula arraza bakar bat dagoela munduan, 
‘sapiens’a. Baina errealitatea zein den ja-
kiteko azala beste kolorekoa dutenei en -
tzun behar zaie, batez ere aberatsak ez 
badira. Eta hori egiten baduzu harritu 
egingo zara, haserretu ere bai agian. 

Nork bere bizilekutik begiratzen dio 
munduari eta ahalegin handia egin behar 
duzu bestearen arrazoiak ulertzeko. Tra-
tu txarren kontrako borrokak, sexu era-
soen aurkako ahaleginek erakutsi digute 
biktimak dioena entzuteko premia. «Nik 
sinesten dizut», nik sinesten dut zuk 
esan dakoa egia dela eta zure ondoan 
izango nauzu.  

Noski, ehuneko minimo bat gezur 
egon daiteke hainbeste egiaren artean, 
baina hobeto ezagutuko duzu errealitatea 
kaltetuen ahotsa entzuten baduzu, eta oi-
narria datu okerretan duen ideiak edo 
ekintzak nekez izango du emaitza onik. 
Edozein esparrutan. 

ARANTXA 
URRETABIZKAIA

Kaltetuen 
arrazoiak


